Коми Республикаса Каналан Сӧветӧ
2018 вося йирым тӧлысь 1 лунсянь ӧшым тӧлысь 31 лунӧдз
гражданасянь воӧм гижӧда шыӧдчӧмъяс видлалӧм
Коми Республикаса Каналан Сӧветӧ (водзӧ – Каналан Сӧвет) 2018 вося йирым тӧлысь 1 лунсянь ӧшым тӧлысь 31 лунӧдз воис 251 шыӧдчӧм, на лыдын 107 гижӧда шыӧдчӧм (на лыдын 71 асшӧр шыӧдчӧм, ӧтйӧза организацияяссянь 27 да котыръяссянь 9 шыӧдчӧм). 
Став гижӧда шыӧдчӧм лыдысь быд коймӧд письмӧ (36) воис Ӧтуввез-водзвежӧс пыр, мый меститчӧма Ӧтуввезйын Каналан Сӧветлӧн официальнӧй сайтын. 

Письмӧясыс воисны республикалӧн дас вит муниципалитетса олысьяссянь. Медтшӧкыда Каналан Сӧветӧ шыӧдчылісны Сыктывкарса олысьяс (65). Отчётнӧй кадколастӧ 13 шыӧдчӧм воис странаса мукӧд дінмуысь – Москва, Санкт-Петербург, Йошкар-Ола каръясысь да Москва обласьтса Щёлково карысь. Ӧти шыӧдчӧм воис Америкаса Ӧтувтчӧм Штатъясысь – Пенсильвания штатса Эри карысь.
Коми Республикаса Каналан Сӧветӧ
2018 вося IV кварталын воӧм
гижӧда шыӧдчӧмъяслӧн тематика

Гижӧда шыӧдчӧмъяссӧ видлалӧмыс петкӧдлӧ, мый гражданаӧс медъёна майшӧдлӧны канмукӧд, йӧзкотыркӧд да политикакӧд йитчӧм юалӧмъяс, на лыдын олан пунктъясӧс социальнӧй да экономика боксянь сӧвмӧдӧм, канму власьт органъяслӧн, меставывса асвеськӧдлан органъяслӧн да ӧтйӧза организацияяслӧн удж, а сідзжӧ экономика.
“Интауголь компания” восьса акционер котыр тупкӧм йылысь примитӧм помшуӧмкӧд йитӧдын уна уджалысь эз лӧсяв Ылі Войвыв районъясысь йӧзӧс мӧдлаӧ овмӧдӧм йылысь республиканскӧй оланпаслӧн корӧмъяслы. Гражданаӧс майшӧдлӧ, мый федеральнӧй оланпастэчас серти налы оз вичмы оланін вылӧ субсидия, медым позис овмӧдчыны мӧдлаӧ (шыӧдчӧмын вайӧдӧм юӧр серти, индӧм категория уджалысьыс колис 56 морт). Найӧ корӧны отсавны разьны тайӧ мытшӧдсӧ.
Росуглепроф корӧ, медым эз тупкыны Интаса дзоньтасян да механическӧй завод да медым сэні водзӧ уджаліс коллективыс. Шыӧдчӧмын пасйӧма, мый бырӧдасны кӧ заводсӧ, республикаын тупкысяс литейнӧй дзик ӧти производство, а сідзжӧ заводса лаборатория, кӧні видлалӧны контроль да мурталӧмъяс нуӧдан аппаратура.
Регыдъя отсӧг сетысь уджалысьяслӧн профсоюзӧн веськӧдлысь корӧ аддзыны петан туй татшӧм юалӧм серти. “Регыдъя медицина отсӧг сетан Сыктывкарса станция” Коми Республикаса йӧзлысь дзоньвидзалун видзан канму сьӧмкуд учреждениеын бырӧдалӧны регыдъя отсӧг сетысь бригадаяс.  Налӧн видзӧдлас серти, та вӧсна оз кут тырмыны сутки чӧж уджалысь 11 бригада. Тайӧ вермас вайӧдны зэв ыджыд лёкторъясӧдз.
Олӧма да вермытӧм граждана, кодъяс ветлӧны Сыктывкарса Краснозатонскӧй посёлокын социальнӧя реабилитируйтан юкӧнӧ, паныдӧсь шӧринсӧ Вӧрзавод местечкоса мӧд зданиеӧ, кӧні абу сёянін да пӧсь ва, вуджӧдӧмлы.
Олысьяс корӧны разьны Сыктывдін районса Ёляты посёлокын биаруӧн могмӧдӧм серти мытшӧдсӧ.
Кулӧмдін районын Зимстан посёлокса олысьясӧс майшӧдлӧ посёлокын пӧрысь да вермытӧм йӧзлы интернат тупкӧм, сідзжӧ найӧ корӧны отсавны выль здание стрӧитӧм серти юалӧмын.
Автомашина транспортын да туй овмӧсын уджалысьяслӧн профсоюзса Коми республиканскӧй комитет да “Комиын туйяс” ассоциация ӧтвылысь шыӧдчисны Коми Республикаса Юралысь, Каналан Сӧветса депутатъяс, Коми Республикасянь Федерация Сӧветӧ пырысьяс дорӧ. Найӧ корӧны выльысь видлавны 2019 во вылӧ туй фонд артмӧдан пӧрадоксӧ да выль пӧв видзӧдлыны сэтчӧ сьӧм воан ногъяссӧ, сы вӧсна мый сьӧм тырмытӧмлун вӧсна эмӧсь мытшӧдъяс: лёк туйяс, туй вывті ветлан безопасносьт чинӧм да мукӧдтор.
Воркута карын Воргашор посёлокса олысьяс пуктӧны став вынсӧ, медым видзны Культура керкасӧ, корӧны, медым сійӧс эз вуджӧдны выль культура шӧринӧ да вӧзйӧны вичмӧдны сійӧс дзоньталӧм вылӧ сьӧмсӧ Коми Республикаса Веськӧдлан котырлӧн резерв фондысь – вӧчны  карлы 75 во тыригкежлӧ козин.
“Удорачи” вужвойтырлӧн асшӧр котырӧн юрнуӧдысь лыддьӧ, мый власьт петкӧдлысьяс Россия Федерацияса Президентсянь Каналан Сӧветса депутатъясӧдз вӧчӧны ставсӧ, медым бырӧдны став кывсӧ, роч кындзи.
Сыктывкарса олысь вӧзйис урчитны ӧтлаын дыр олысь гозъялы ошкӧм, кыдзи тайӧс вӧчӧны Россияса ӧткымын дінмуын. Сылӧн видзӧдлас серти, зэв гежӧда паныдасьлӧ, мый гозъяыс ӧтлаын олӧны 50 да унджык во чӧж. Та вӧсна ошкӧмыс ышӧдас мукӧдӧс да ёнмӧдас гӧтрасян институт, гозъя костын ӧта-мӧдӧс пыдди пуктӧмсӧ.
“Самбо серти Сыктывкарса федерация” вынйӧр сӧвмӧдӧм да спорт серти меставывса ӧтйӧза организация корӧ отсавны выльысь панны Сыктывкарын самбо юкӧнлысь уджсӧ либӧ решитны тренировкаяс нуӧдӧм вылӧ жыр вичмӧдӧм да спорт кӧлуй ньӧбӧм йылысь юалӧм.
“Коми войтыр” дінмукостса ӧтйӧза ӧтмунӧмӧс Сыктывкарса петкӧдланін ыстіс коми войтырлӧн конференциялысь резолюция. Документын корӧны дорйыны коми кывсӧ оланпас примитӧмӧн, мый урчитас канму служба чинъяслысь лыддьӧг, кӧні уджалігӧн быть колӧ тӧдны коми кыв. Сідзжӧ резолюцияын корӧны бергӧдны боевӧй тышъясса ветеранъяслы льготаяс; примитны быдсикас шыблас вайӧмсӧ дугӧдӧм йылысь оланпас.
“Коми войтыр” дінмукостса ӧтйӧза ӧтмунӧмӧс Кулӧмдін районын петкӧдланін вӧзйӧ пыртны Россия Федерацияса ва кодексӧ ва видзан зонаяс йылысь, Россия Федерацияса вӧр кодексӧ вӧр лэдзанінысь 60%-ысь абу этшаджык мындаын вӧр заптӧм йылысь вежсьӧмъяс; выльысь восьтыны экология фонд; пыртны адреснӧй инвестиция уджтасӧ Кулӧмдін сиктын выль поликлиника, Дон да Ыджыд Куж сиктъясын ФАП-яс, Кебанъёль посёлокын амбулатория, Вӧльдін, Дереваннӧй, Руч, Пож олан пунктъясын клубъяс кыпӧдӧмсӧ.
“Коми войтыр” дінмукостса ӧтйӧза ӧтмунӧм ыстіс коми войтырлӧн Ухтаса конференциялысь помшуӧм, кӧні юӧртӧ, мый коми кыв велӧдысь челядьлӧн лыдыс чинӧма 2,5 пӧв, тайӧ, налӧн видзӧдлас серти, лоӧ сійӧс пыдди пуктытӧмӧн, а сідзжӧ юӧртӧ биаруӧн могмӧдӧмын, ФАП-яслӧн уджын, гӧгӧртас бурмӧдӧмын, Пожня – Ёль ва сӧстӧммӧдан станция лэптӧмын мытшӧдъяс йылысь да с.в.
Чилимдін районса ветеранъяслысь сӧветсӧ майшӧдлӧ Чилимдін сиктын выль бурдӧдчан корпус стрӧитӧмкӧд йитчӧм серпасыс. Ӧні видлалӧны хирургия юкӧнсӧ кага чужтан юкӧнӧ вуджӧдӧм серти юалӧм, терапия юкӧныс – тупкысян выйын. Сӧвет корӧ сиктын бурдӧдчан корпус кыпӧдӧмсӧ пыртны 2019 во вылӧ сьӧмкудйӧ.
Воркутаса челядьлы торъя керкаын уджалысьяс корӧны отсавны сійӧс бырӧдӧм йылысь юалӧмсӧ выль пӧв видлалӧмын.
Сідзжӧ республикаын олысьясӧс ёна майшӧдлӧны оланін да коммунальнӧй овмӧсын мытшӧдъяс.
Шыӧдчысьяс корӧны пыртны керкаяссӧ капитальнӧя дзоньталан  объектъяс лыддьӧгӧ; корӧны отавны вештыны вузасян-экономическӧй организациялӧн олан керка бердын лэптӧм жырйысь, мый видзӧм вылӧ рӧскодсӧ учреждениеыс уна во чӧж оз тырвыйӧ вешты, ЖКХ услугаясысь мынтысьӧм серти уджйӧзсӧ; шыӧдчысьяс кӧсйӧны тӧдны, лӧсялӧ-ӧ оланпаслы Гӧрд Партизанъяс улича пӧлӧн уна патераа керка могмӧдӧм вылӧ му участок лӧсьӧдӧм йылысь “Сыктывкар” кар кытшлӧн муниципальнӧй юкӧнса администрациялӧн шуӧмыс. Йӧзӧс мӧдлаӧ овмӧдан уджтас серти Емва карын керка лэптігӧн проектируйтӧмын торксьӧм вӧсна артмисны шоныд сетӧм серти нелючкиторъяс – ӧткымын патераын шоныдыс абу, мый понда олысьясыс корӧны бырӧдны тырмытӧмторсӧ. Сыктывкарса олысьяслы ӧнӧдз на воӧны 2015 воысь выль рӧштшӧтъяссӧ тӧд вылӧ босьтӧмӧн тшӧтъяс; сэк, кор сувтӧдӧма шоныд сетӧмсӧ арталан общедомовӧй счётчикъяс, ресурсӧн могмӧдысь организация лӧсьӧдӧ тшӧтъяссӧ норматив серти. Граждана сідзжӧ корӧны отсӧг олан керкаяс капитальнӧя бура дзоньталӧм бӧрся видзӧдӧмын; найӧ кӧсйӧны тӧдны, кутшӧм удж нуӧдӧ Коми Республикаса Веськӧдлан котыр, медым чинтыны тарифъяс, да норасьӧны, мый веськӧдлысь компания оз пӧрт олӧмӧ Сосногорск карса оланін канму инспекциялысь предписаниесӧ.
IV кварталын оланпастэчас бурмӧдӧм серти вӧзйӧмъясӧн шыӧдчӧмъясын сёрниыс муніс татшӧмторъяс йылысь.
Республикаса олысьяс водзӧ зіля пырӧдчӧны “лӧньлун йылысь” оланпас видлалӧмӧ, торйӧн кӧ, вӧзйӧны тайӧ оланпас серти лыддьыны олан керка стенъясӧ меститӧм да гораа уджалысь кондиционеръяслысь, вентиляторъяслысь ортсыса блокъяссӧ, выхлопъяс сетан кӧдздӧдан системаяссӧ устройствоясӧн, кутшӧмъясӧн вӧдитчӧм вылӧ урчитӧма торъя кад.
Сыктывкарса ортсыса реклама серти ассоциация корӧ дугӧдны “Коми Республикаын муниципальнӧй юкӧнъяслӧн меставывса асвеськӧдлан органъяс да Коми Республикаса канму власьт органъяс костын реклама юкӧнын торъя уджмогъяс выль ног юклӧм йылысь” 123-РЗ №-а Коми Республикаса Оланпас, сы вӧсна мый сійӧ падмӧдӧ оланпаслы лӧсялана предпринимательскӧй уджсӧ. Ассоциация лыддьӧ, мый тайӧ уджмогъяссӧ колӧ сетны муниципалитетъяслы. Шыӧдчӧмын вайӧдӧм мыччӧдъяс серти, реклама конструкцияяслӧн лыд чинӧм вӧсна республиканскӧй сьӧмкудйӧ эз во 182 млн шайт.
 84 гижӧда шыӧдчӧм видлалісны Каналан Сӧветса юрнуӧдысьяс: Каналан Сӧветса Веськӧдлысь Н.Б. Дорофеева, Каналан Сӧветса Веськӧдлысьӧс Медводдза вежысь А.П. Макаренко, Каналан Сӧветса Веськӧдлысьӧс вежысьяс В.А. Косов да В.В. Жиделева.
Оланпастэчас да меставывса асвеськӧдлӧм комитет видлаліс 5 шыӧдчӧм, ставсӧ – Каналан Сӧветса юрнуӧдысьяслӧн тшӧктӧм серти; социальнӧй политика комитет – 19 шыӧдчӧм, на пиысь 14 – Каналан Сӧветса юрнуӧдысьяслӧн тшӧктӧм серти; сьӧмкуд, вот да экономическӧй политика комитет – 10 шыӧдчӧм, на пиысь 9 – Каналан Сӧветса юрнуӧдысьяслӧн тшӧктӧм серти; вӧр-ва озырлун, вӧр-ваӧн вӧдитчӧм да экология комитет – 7 шыӧдчӧм, на пиысь 6 – Каналан Сӧветса юрнуӧдысьяслӧн тшӧктӧм серти.
Каналан Сӧветса Аппаратӧн юрнуӧдысь Д.Н. Челпановский видлаліс 3 шыӧдчӧм, на пиысь 1 – Каналан Сӧветса юрнуӧдысьяслӧн тшӧктӧм серти.
Пыдісянь видлалӧм могысь 46 гижӧда шыӧдчӧм Каналан Сӧветса чина йӧз ыстісны Коми Республикаса олӧмӧ пӧртысь власьт органъясӧ, Коми Республикаса прокуратураӧ, республикаса муниципальнӧй районъяслӧн да кар кытшъяслӧн муниципальнӧй юкӧнъясса администрацияясысь чина йӧзлы.
Гражданалӧн шыӧдчӧмъяс серти уджын тӧдчанаторйӧн лоӧ сійӧ, мый шыӧдчысьяс аттьӧалӧны оланпас дасьтысьясӧс. Сідз, отчётнӧй кадколастӧ воис 4 аттьӧалана гижӧд. “Вермытӧмъяслӧн ставроссияса котыр” вермытӧмъяслӧн Коми республиканскӧй организацияын Сыктывкарса организация аттьӧалӧ депутат Т.А. Саладинаӧс котырлы отсӧгысь, “Арт” журнал редакция” Коми Республикаса  асшӧрлуна учреждение – Сыктывдін да Луздор районъяслӧн сиктса школаясын библиотекаяслы журнал вылӧ гижӧдчӧмын сьӧмӧн отсалӧмысь. Уна вося ӧтувъя уджысь, ветеранъяслӧн организацияяслӧн мероприятиеясӧ пырӧдчӧмысь да налы сьӧмӧн отсалӧмысь аттьӧалӧма депутат В.С. Жариковӧс, Вермытӧмъяслӧн ставроссияса котырлӧн Коми республиканскӧй организацияын Эжва районса организация – вермытӧмъяслӧн котырӧ пырысьясӧс чолӧмалӧм вылӧ сьӧмӧн отсавны корӧмсӧ могмӧдӧмысь.
Индӧм кадколастӧ Каналан Сӧветӧ воӧм шыӧдчӧмъясын налӧн авторъяс, вылынджык индӧмаяс кындзи, тӧдчӧдісны со татшӧм юалӧмъяс:
Мылдін районса Приуральскӧй посёлокын выль школа кыпӧдӧм;
пытшкӧс органъясса пенсионерлы “Уджвывса ветеран” ним сетӧм;
йӧзӧс уджӧн могмӧдан шӧринын уджтӧмалысьӧн пасйысян кадколастсӧ стажӧ пырттӧм вӧсна “Уджвывса ветеран” ним сетӧмын ӧткажитӧм;
войвылын олысь да кык да унджык челядя аньяслӧн пенсия вылӧ петӧм;
пӧрысьлун серти пенсия дорӧ войвывса содтӧд сьӧм оформитӧм;
“35-ысь унджык вӧв вына двигатель вынйӧра мотоциклъяс да мотороллеръяс” группа серти транспорт вот чинтӧм, сы вӧсна мый войвылын гежӧда вӧдитчӧны тайӧ транспорт средствоясӧн;
газомоторнӧй ломтас вылӧ автотранспорт вуджӧдӧм да татшӧм транспорт средствояс серти транспорт вот ставка чинтӧм;
ас керкаӧ биару сетӧм сэк, кор монтируйтӧма колана оборудование да кырымалӧма вӧчӧм уджъяс йылысь акт;
Сыктывкарын аварийнӧй оланінысь мӧдлаӧ овмӧдӧм;
Ухта карса уна патераа керкаын этша алкоголя юанторъяс вузалысь предприятие восьтӧм;
Луздор районса Черемкова сиктын му участок выль пӧв юклӧмлӧн инӧдлы лӧсялӧм;
дінмуын му участокъяслӧн медпозяна ыджда йылысь, кутшӧмъясӧс сетӧны гражданалы мынтысьӧмӧн, да дон арталан пӧрадок йылысь юӧр сетӧм;
Сыктывкарса Льӧмъю турбаза местечко транспортӧн могмӧдӧм да ӧтувъя социальнӧй ветлан билет сетӧм;
республикаын социальнӧй объектъяс кыпӧдігӧн пӧдрадчикъяслӧн вежавидзтӧмлун;
Кулӧмдін районын сьӧмкуд сьӧм видзӧмсӧ прӧверитӧм;
Печора карса олысьӧс, кодлы олӧм чӧжыс колӧ вӧчны гемодиализ, бура бурдӧдӧм;
ССКП-са Коми обкомын медводдза секретар Иван Павлович Морозовлы памятник либӧ бюст сувтӧдӧм;
Каналан Сӧветса депутатъяс йылысь юӧр, кутшӧмӧс йӧзӧдӧма официальнӧй сайтын;
Каналан Сӧветса Почёт грамота сетӧм;
пыр мунысь ӧтувъя идентификационнӧй номер индӧм, гражданалысь биометрическӧй мыччӧдъяс чукӧртӧм;
аэропортъяслы нимъяс сетӧм серти гӧлӧсуйтӧм;
“Россияса электроннӧй школа” проект пыртӧм;
США-са олысьӧн, коді водзджык олӧма республикаын, гӧтрасьӧм да юксьӧм йылысь документъяс босьтӧм;
сьӧмӧн отсӧг сетӧм: Кулӧмдін районса Югыдъяг посёлокын Ветеранъяслӧн сӧветлы 2019 во кежлӧ газетъяс вылӧ гижӧдчӧм; “Мемориал” котырлы Краснозатонскӧй посёлокса реабилитируйтӧм олӧма йӧзлы политическӧй репрессия улӧ веськалӧмъясӧс казьтылан лун нуӧдӧм; Выль волы сиӧм утренник нуӧдӧм да “Ми – СССР-ысь” уна челядя бабъяслӧн клублы юмов козинъяс сетӧм; челядьлы – Кабала вӧчысьяслӧн Эжваса культура дворечын Рӧштвоса концертын участвуйтысьяслы козинъяс сетӧм; Уна челядя семьяяслӧн ассоциациялы выльвося козинъяс ньӧбӧм могысь.

